
Þórhildur Líndal
umboðsmaður barna

Fylgt úr hlaði
I.

Þegar ég tók við embætti umboðsmanns
barna, hinn 1. janúar 1995, varð ég þess
fljótlega áskynja að hvergi var á einum stað
hægt að ganga að upplýsingum um stöðu
og hagi barna. Eftir samtöl mín við hina
ýmsu aðila, sem koma að málefnum barna
og ungmenna á einn eða annan hátt, var
mér aftur á móti ljóst að fjöldi slíkra upp-
lýsinga væri til, þó aðeins á víð og dreif. Í
því skyni að varpa ljósi á stöðu og hagi
barna og ungmenna yngri en 18 ára hér á
landi, taldi ég brýnt að ráðast í það verk að
safna saman á aðgengilegan stað, í eina
handhæga bók, sem flestum fyrirliggjandi

upplýsingum um þessa upprennandi kyn-
slóð, sem telur tæpan þriðjung íslensku
þjóðarinnar.

Í framhaldi af því leitaði ég eftir sam-
vinnu við dómsmálaráðuneyti, félagsmála-
ráðuneyti, menntamálaráðuneyti, Hagstofu
Íslands, Rannsóknastofnun uppeldis- og
menntamála og Landlæknisembættið. Til-
nefndir voru sérstakir tengiliðir þessara
ráðuneyta og stofnana, en verkefni þeirra
var fyrst og fremst fólgið í því að safna
saman, á hverju sviði, staðreyndum um
börn og ungmenni. Auk framangreindra
burðarása hefur að þessari vinnu komið
fjöldi annarra sérfræðinga úr ýmsum áttum
auk sérfræðings embættisins sem hefur haft
umsjón með verkinu. Öllum þessum sam-
starfsaðilum færi ég mínar bestu þakkir, en
lista yfir þá er að finna aftast í bókinni.

Hafa ber í huga að hér er um brautryðj-
endaverk að ræða og vafalaust er það ekki
fullkomið frekar en önnur mannanna verk.
Þar sem höfundar efnis eru fjölmargir má
vera augljóst að framsetning bókarinnar
hefur ekki sama yfirbragð og ef höfundur
þess væri einn. Þá úreldast tölulegar upp-
lýsingar fljótt og laga- og stjórnvaldsfyrir-
mæli geta breyst á einum degi. Þær upplýs-
ingar sem hér birtast eiga hins vegar að
gefa glögga heildarmynd af stöðu mála eins
og hún lítur út þegar þetta er ritað.

II.
Samkvæmt 1. og 2. mgr. 3. gr laga nr. 83/
1994 um umboðsmann barna skal umboðs-
maður m.a. „vinna að því að stjórnvöld,
einstaklingar, félög og önnur samtök ein-
staklinga og fyrirsvarsmenn lögpersóna taki
fullt tillit til réttinda, þarfa og hagsmuna
barna. Í starfi sínu skal umboðsmaður barna
setja fram ábendingar og tillögur um úrbæt-
ur sem snerta hag barna á öllum sviðum
samfélagsins. – Umboðsmaður skal einkum
hafa frumkvæði að stefnumarkandi umræðu
í samfélaginu um málefni barna“.

Í starfi mínu sem umboðsmaður barna
hef ég komist að raun um, að á Íslandi eig-
um við eftir að vinna mikið grundvallar-
starf í málefnum barna og ungmenna og
sömuleiðis eigum við margt ólært í þeim
efnum. Að mínu mati erum við almennt
séð komin mun styttra á veg en aðrar
Norðurlandaþjóðir, sem við að öðru jöfnu
berum okkur saman við. Almenn stefnu-
mörkun og áætlanagerð af hálfu stjórn-
valda í málefnum barna og ungmenna er
ekki til staðar og sú hugsun, að slíks sé
þörf, virðist mörgum vera fjarlæg.

Aðalmarkmið mitt með því að safna
saman fyrirliggjandi upplýsingum um börn
og ungmenni á Íslandi í eina bók var að fá
sem heillegasta mynd af stöðu og högum
umbjóðenda minna. Ég tel bók þessa vera
gagnlegan grunn sem byggja verði á við
mótun opinberrar stefnu í málefnum barna
og ungmenna hér á landi, en ég hef ítrekað
hvatt til að ráðist verði í það brýna verk.
Bókin ætti jafnframt að gagnast öllum
þeim, sem áhuga hafa á málefnum barna
og ungmenna, auk þess sem nota mætti
hana sem fræðsluefni í skólum.

Von mín er sú að þær staðreyndir, sem
hér eru lagðar á borð, verði til þess að
vekja upp almennar og málefnalegar um-
ræður í þjóðfélaginu um stöðu þessara
mála. Orð eru til alls fyrst, en hugur þarf

að fylgja máli. Því er afar mikilvægt að í
kjölfar orðræða fylgi athafnir, sem sýni vilj-
ann til að bæta stöðu barna og fjölskyldna
þeirra, í verki.

III.
Bókina hef ég kosið að nefna: Mannabörn
eru merkileg – staðreyndir um börn og ungl-
inga.

Fyrirsögnin er fengin úr lokaerindi eins
af kvæðum Halldórs Kiljans Laxness, sem
ber heitið S.S. Montclare og birtist í
Kvæðakveri hans. Mér finnst erindi þetta
eiga vel við efni bókarinnar sem hefur að
geyma staðreyndir um börn allt frá fæð-
ingu þeirra og þar til þau teljast loks full-
gildir þjóðfélagsþegnar. Erindið birtist hér
með góðfúslegu leyfi frú Auðar Laxness,
ekkju skáldsins, og hljóðar svo:

Mannabörn eru merkileg,
mikið fæðast þau smá,

þau verða leið á lestri í bók,
en lángar að sofa hjá,

og vaxa óðum og fara í ferð
full af söknuði og þrá.

Við fótatak þeirra fagna ég,
þá finn ég hjarta mitt slá.

Reykjavík í aprílmánuði 1998


